
ТАҚРИЗИ
муқарризи расмӣ ба диссертатсияи Асозода Ҳотам Раҷаб дар мавзуи 
«Мир Саййид Алии Ҳамадонӣ ва хусусиятхои жанрию мавзуии осори 
бадеии ӯ» барои дарёфти дараҷаи илмии доктори илми филология аз 
рӯи ихтисоси 10.01.01. - Адабиёти тоҷик; равобити адабӣ. - Душанбе, 
2023. - 342 саҳ.

Маълум аст, ки таҳаввул, чигунагӣ ва фарозу фуруди адабиёт дар 
мароҳили муайяни таърихӣ вакте ба таври комил дониставу маърифат 
мешавад, ки ҳаёту эҷодиёт, ҷанбаҳои ҳунариву зебоишинохтӣ, тамоюлҳои 
адабӣ, раванди инкишофи адабиёт, завқи ҳоким дар ҷомеа, сабку услуби 
нигориш, сатҳи корбурди луғату орояҳои бадеӣ, нақшу макоми чеҳраҳои 
эҷодӣ ва дигар хусусиятҳои эҷодии намояндагони он ҳамаҷониба таҳкиқу 
баррасӣ гардад.

Мавзуи ирфон ва тасаввуф дар ҳама давраҳои рушду инкишофи адабиёт 
дар либоси каломи мавзуну мансур мароҳили гуногуни тараккиро паймуда, 
дар ҳар даврае, вобаста ба дигаргуниҳои сиёсиву иҷтимоӣ, мавриди 
таҳаввули хос қарор гирифтааст. Дар аҳди ҳукуматҳои гуногун ва ҳокимони 
мухталифи сиёсӣ дар Эрон ва Мовароуннаҳру Хуросон адабиёти ирфонӣ дар 
иртибот ба чигунагии ҳаёти ҷомеа ва хусусиятҳои иҷтимоии ҳамон давра ба 
гунаҳои вижае рушду такомул ёфтааст. Агар ба давраҳои ҳукумати 
сулолаҳои сиёсие, ки дар сарзаминҳои фавқуззикр фармонравоӣ кардаанд, 
назар андозем, дар ҳар даврае бо даҳҳо адибони сатҳҳои гуногун бархӯрд 
мекунем, ки тавассути осори гуногунмавзуи хеш иақше дар рушду нумуи 
ҳикмату ирфон бар ҷой гузоштаанд.

Бо дарназардошти ба эътибор гирифтани ҳамин масоил метавон иддао 
кард, ки таҳқиқу пажӯҳиш ва муайян намудани марҳалаҳои асосии рушди 
осори тасаввуфӣ-ирфонии адабиёти форс-тоҷик яке аз масъалаҳои муҳимми 
адабиётшиносӣ маҳсуб шуда, аз диди замонӣ бархӯрд кардан ба ин мавзуъ ва 
ба таври шоиста ҳаллу фасл кардани осору афкори ин ва ё он намояндаи 
ҷараёни мавриди назар аз ҳар муҳаққиқ дониши ҳамаҷиҳата фарогир ва 
заҳмати шабонарӯзиро тақозо мекунад.

Агар аз ҳамин равзана ба диссертатсияи Асозода Ҳ.Р. - «Мир Саййид 
Алии Ҳамадонӣ ва хусусиятҳои жанрию мавзуии осори бадеии ӯ», ки барои 
дарёфти дараҷаи илмии доктори илмҳои филологӣ, аз рӯи ихтисоси 10.01.01. 
- Адабиёти тоҷик; равобити адабӣ пешниҳод гардидааст, мунсифона назар 
андозем, ба қобили таҳсину сазовори тақдир будани муаллифи он коил 
хоҳем шуд, зеро, ба андешаи мо, пажӯҳиши анҷомшуда аз ҷиҳати муҳтаво ва 
аҳамияти илмии хеш актуалӣ, иқдоми ҷиддӣ ва яке аз муҳимтарину 
комилтарин таҳқиқоти илмӣ дар мавзуи ҳамадонишиносӣ ба ҳисоб рафта, 
халои дар ин замина мавҷудбудаи адабиётшиносии тоҷикро то андозае 
мукаммалу пурра менамояд.

Аҳамияти барҷастаи илмии диссертатсияи мазкур, пеш аз ҳама, дар ои 
зоҳир мегардад, ки диссертант мухтасаран ба зиндагиномаи ин марди андеша 
дахл намуда, дар ин замина баъдан ба шинохти илмии шахсияти мутафаккир,

таҳқиқи осори илмиву адабӣ ва нашри онҳо, хусусиятҳои жанрии осори ӯ, 
мавзуоти меҳварӣ ва мухтассоти ҳунарии асарҳои адабии Мир Саййид Алии 
Ҳамадонӣ даст задааст.

Диссертатсияи мавриди таҳлил нишон дод, ки он аз муқаддима, чаҳор 
боб, понздаҳ фасл (баъзе фаслҳо дорои зерфаслҳост - Р.Т.), хулоса, 
рӯйхати адабиёт ва дар маҷмуъ аз 342 саҳифаи компютерӣ таркиб ёфтааст.

Қисмати муқаддимаи диссертатсия мувофиқи талаботи ин намуди 
корҳои илмӣ таҳия гардида, маҷмуан аз ду бахш иборат аст. Дар бахши аввал 
муҳаққиқ роҷеъ ба мубрамияти мавзуи таҳқиқ, дараҷаи таҳқиқи мавзуъ ва 
робитаи таҳқиқ бо барномаҳо ва мавзуъҳои илмӣ муфассал таваққуф карда, 
дар садри муқаддима сабабҳои ба таҳқиқи ин мавзуъ машғул шуданашро 
зикр менамояд ва таъкидан арз медорад, ки бо он ки аз дер боз (беш аз 700 
сол - Р.Т.) адабпажӯҳони ватаниву хориҷӣ ва ховаршиносон роҷеъ ба мавзуи 
мавриди таҳқиқ пажӯҳишоти судманде анҷом додаанд, вале баъзе паҳлуҳои 
муҳимму баҳсноке дар ин масъала то кунун ҷой доранд, ки нигарони таҳкик 
ва ҳаллу фасли мукаммаланд. Аз ҷумла:

“ Зиндагӣ ва осори Мир Саййид Алии Ҳамадонӣ... шуруъ аз замони 
зиндагияш то кунун, дар давоми беш аз 700 соли охир, мавриди омӯзиш 
қарор гирифтааст. Дар ин замина асарҳои зиёде навишта шудаанд, вале дар 
ҳеҷ кадоме аз онҳо масъалаи таҳқиқи осори бадеии адиб ба сурати 
монографӣ ба миён гузошта нашудааст” (Диссертатсия, саҳ. 4).

Ба назар чунин мерасад, ки муаллифи диссертатсия ба хотири аз миён 
бурдани камбудиву норасоиҳои дар ин масъала ҷойдошта ва аз ҷиҳати илмӣ 
пурраву комил гардондани баъзе паҳлуҳои норавшан ва баҳсноки эҷодиёти 
Мир Саййид Алии Ҳамадонӣ, бавижа таҳқиқи осори адабии мутафаккир, ба 
ин кор иқдом кардааст.

Доир ба дараҷаи таҳқиқи мавзуъ диссертант таваҷҷуҳи бештар зоҳир 
карда, омӯзишу пажӯҳишро дар асоси маводи фаровоне сомон додааст. Ин 
маводро муаллиф ба се марҳала - ахбори сарчашмаҳои адабию таърихии 
асримиёнагӣ, осори илмии дар даврони шуравӣ навишташуда ва таълифоти 
донишмандони муосири ватаниву хориҷӣ ва махсусан он корҳое, ки дар 
замони Истиқлолияти Тоҷикистон арзи ҳастӣ кардаанд, ҷудо кардааст.

Бахши дувуми мукаддима “Тавсифи умумии таҳқиқ” тасмия шуда, дар 
ин қисмат роҷеъ ба мақсад, вазифаҳо, объект, предмет, асосҳои назарӣ, 
асосҳои методологӣ, навгонии илмӣ, нуктаҳои асосии ба ҳимоя 
пешниҳодшаванда, аҳамияти назарӣ ва амалии таҳқиқ, мутобиқати мавзуи 
диссертатсия бо шиносномаи ихтисоси илмӣ, саҳми шахсии довталаби 
дараҷаи илмӣ дар таҳқиқ, тасвиби амалии натиҷаҳои пажӯҳиш, нашри 
таълифоти илмӣ дар мавзуи диссертатсия, сохтор ва ҳаҷми диссертатсия 
батафсил изҳори назар шудааст.

Боби якуми диссертатсия “Заминаҳои фикрӣ, ақидатӣ ва ҷаҳонбинии 
Мир Саййид Алии Ҳамадонӣ” ном дошта, дар навбати худ аз чаҳор фасл 
иборат аст. Ба муаллиф муяссар шудааст, ки дар фаслҳои ин боб, бо такя ба 
маълумоти сарчашмаҳои адабию таърихӣ, китобу рисолаҳо, мақолоти илмӣ

ва маводи фаровони маохизи таърихӣ, ки дар ин замина таълиф шудаанд, 
роҷеъ ба баъзе паҳлуҳои то ҳанӯз торики рӯзгор ва осори ин мутафаккир, аз 
қабили вазъи сиёсиву иҷтимоӣ, муҳити таълиму тарбият, устодон, 
мусофиратҳо ва касби камол, зиёрат, риёзат, дидори машоих, омӯзиш, 
рисолати тарғибу ташвиқ, роҳнамоӣ, ҷаҳонбинӣ, пайравони андешаву орои 
Алии Ҳамадонӣ ва амсоли инҳо равшанӣ андозад.

Боби дувуми диссертатсия “Шинохти илмии шахсияти адабии Мир 
Саййид Алии Ҳамадонӣ ва таҳқиқу нашри осори ӯ” унвон дошта, аз се фасл 
таркиб ёфтааст. Фасли якум, ки “Шинохти илмии шахсияти адабии Мир 
Саййид Алии Ҳамадонӣ” ном дорад, дар он муаллиф, бо истинод аз 
навиштаҳои Ҷаъфари Бадахшӣ дар “Хулосат-ул-манокиб”, ки гӯё худи 
мутафаккир ҳанӯз дар қайди ҳаёт буданаш таъкидан иброз доштааст, ки: 
“Маро дар ин рӯзгор касе нашинохт. Валекин баъд аз фавти ман толибон 
пайдо шаванд, ки аз осору расоили ман фавоид гиранд ва қадри ман 
шиносанд” (Диссертатсия, саҳ. 80) баъдан боис ба он шудааст, ки 
донишмандон, орифон, дӯстону пайравон ва ҳокимону амирони вақт ба 
зиндагиву осори ин мутафаккир таваҷҷуҳ зоҳир намоянд.

Дар идомаи ин фасл диссертант ба баррасии баҳси мавҷуд дар таҳқикоти 
донишмандони ватаниву бурунмарзӣ роҷеъ ба теъдоди асарҳои Алии 
Ҳамадонӣ пардохта, таъкид месозад, ки дар бархе аз таҳқиқот миқдори осори 
ин мутафаккир бештар аз 140 адад оварда шудааст, ки баъзе ба забони форсӣ- 
тоҷикӣ ва бархеи дигар ба забони арабӣ навишта шудаанд, аммо дар 
хазинаҳои мероси хаттии кишвари мо 52 номгӯйи он мавҷуд буда, аз ин 
теъдод то 37 асар ба хатти кириллӣ баргардон ва чоп шудааст (Диссертатсия, 
саҳ 83).

Дар фасли дуюми боби дувум, ки “Таҳқиқи осори илмию адабии Алии 
Ҳамадонӣ” ном дорад, муҳаққиқ асосан ба таърихи мавриди таҳқиқ қарор 
гирифтани осори илмиву адабии мутафаккир дахл карда, оғози ба ин масъала 
даст задани донишмандонро солҳои 40-50-уми асри гузашта медонад. 
Диссертант дар идома арз медорад, ки ҳамадонишиносӣ асосан дар замони 
Истиқлолияти Тоҷикистон рушду густариш ёфта, ба камолоти худ дастрасӣ 
пайдо кард.

Дар фаслм сеюми боби дуюм, ки “Нашри асарҳои адиб” унвон дорад, 
муаллифи диссертатсия нахуст, аз ба тасвиб расидани қарори Ҳукумати 
Ҷумҳурии Тоҷикистон дар бораи таҷлили 680-солагии Мир Саййид Алии 
Ҳамадонӣ ёдовар шуда, таъкид месозад, ки ин амр боиси аз фаромӯшхонаи 
таърих берун овардани номи ин орифу адиби шаҳир гардид. Дар рафти 
омодагиҳо ба ҷашни мазкур донишманди тоҷик, муовини раиси кумитаи 
тадорукот - Моҳирхуҷа Султонов корҳои зиёдеро дар ин замина ба сомон 
расонид. Яке аз корҳои мондагори ин муҳаққиқ дар ҳудуди чаҳор ҷилд ба чоп 
омода кардани “Осори мунтахаб”-и мутафаккир мебошад, ки мутаассифона, 
аз ин миқдор танҳо ду ҷилди он мунташир ва дастраси хонандагон гардид.

Мувофиқи андешаи диссертант, таҷлили ҷашни 700-солагии 
мутафаккирро метавон марҳалаи дигаре дар баргардонӣ ва иашру дастраси

хонандагон гардондани осори Алии Ҳамадонӣ қаламдод кард. Дар арафаи 
ҷашн аз ҷониби кормандони Осорхонаи мероси адабӣ ва осори хаттии ба 
номи Мир Сайид Алии Ҳамадонӣ “Ганҷи ирфон” ном китоби мунтахабе дар 
ду муҷаллад интишор шуд, ки 37 асари мутафаккирро дар бар гирифтааст. 
Афзун бар ин, дар хориҷ аз кишвари мо, бахусус дар Ҳиндустон ва Покистон, 
асарҳои ин донишманд ба нашр расидааст, ки шумораашон дар муқоиса бо 
Тоҷикистон бамаротиб зиёд аст (Диссертатсия, саҳ. 94).

Боби сеюми диссертатсия “Хусусиятҳои жанрии осори бадеии Мир 
Саййид Алии Ҳамадонӣ” ном дошта, аз шаш фасл ва бархе фаслҳо боз дорои 
зерфаслҳост. Аз ҷумла, фасли сеюм аз чор ва фасли панҷум аз чор зерфасл 
таркиб ёфта, зерфасли чоруми фасли панҷум дорои панҷ бахш мебошад.

Фасли якуми боби сеюм “Захират-ул-мулук”: сохтори жанрӣ ва 
муҳтавои асар” тасмия шуда, дар он муҳақкиқ нахуст, дар бораи нав ва 
дастнохӯрда будани мавзуъ таъкид варзида, баъдан, ба баррасии муфассали 
масоили мавриди таҳқиқ пардохтааст. Муҳаққик пас аз омӯзишу пажӯҳиши 
сабку наҳваи баён, корбурди пораҳои шеърӣ, сохтори жанриву муҳтавоии 
асар ба натиҷае мерасад, ки муаллиф ба асарҳои таълимии қаблан 
нигошташуда, хусусан ба “Гулистон”-и Саъдӣ, “Кашф-ул-маҳҷуб”-и 
Ҳуҷвирӣ, “Кимиёи саодат” ва “Эҳё-ул- улум”-и Газзолӣ ва монанди инҳо 
назар доштааст.

Дар фасли дуюми боби сеюм, ки “Мактуботи Амирия” ном дорад, 
диссертант ба таҳлилу баррасии номаҳои ин мутафаккир пардохтааст. Тибқи 
арзёбии муҳаққиқ, ин асар шомили шонздаҳ мактуб буда, 15-тои он аз Алии 
Ҳамадонӣ ва як мактубаш номаи ҷавобиест, ки ба қалами Мавлоно Ҷаъфар 
мансуб аст.

Фасли сеюми боби сеюми диссертатсия “Рисолаҳои кӯтоҳи суфия” 
унвон дошта, аз чаҳор зерфасл иборат аст. Зерфаслҳои фасли мутазаккира, 
аслан, ба таҳлилу таҳқиқи чаҳор рисолаи Алии Ҳамадонӣ, бахусус рисолаҳои 
“Мақомоти суфия”, “Сайр-ут-толибин”, “Рисолаи футувват” ва “Рисолаи 
истилоҳоти суфия” марбут буда, диссертант мазмуну муҳтаво ва мухтассоти 
сабкиву ҳунарии ҳар як аз онҳоро дар зербобҳои ҷудогона мавриди арзёбӣ 
қарор додааст.

Дар фасли чоруми боби сеюми диссертатсия, ки “Шарҳи “Фусус-ал- 
ҳикам”” тасмия шудааст, муаллифи диссертатсия аввалан, ба роиҷ будани 
шарҳнигорӣ ба асарҳои илмию адабӣ дар аҳди Алии Ҳамадонӣ пардохта, 
баъдан, ҳадафи Ҳамадониро аз ин таълифот мухтасаран баррасӣ кардааст.

Аз навиштаи муҳаққиқ маълум мегардад, ки дар нусхаи асл хондану 
фаҳмидани “Фусус-ал-ҳикам”-и Муҳйиддини Арабӣ барои толибилмон хеле 
душвор буд, бинобар ҳамин роҷеъ ба ин асар шарҳҳои зиёде аз ҷониби 
донишмандон навишта шудаанд ва Алии Ҳамадонӣ яке аз онҳост.

Фасли панҷуми боби сеюм “Чеҳраи шоирии Мир Саййид Алии 
Ҳамадонӣ” ном дошта, аз чор зерфасл иборат аст ва зерфасли чорум, дар 
навбати худ, панҷ бахшро дар бар мегирад. Дар зерфаслҳои ин фасл муаллиф 
ба таҳкиқи ашъори мавҷуд дар осори Мир Саййид Алии Ҳамадонӣ, аз ҷумла

“Чиҳил асрор”: сохтор, таркиб ва муҳтавои маҷмуа, “Ҳафт водӣ” ва 
муносибати он бо “Мантиқ-ут-тайр”-и Шайх Фаридуддини Аттори 
Нишопурӣ, шеърҳои таркиби асарҳои мансур: масъалаи интисоби ашъор, 
табақабандии жанрҳои осори манзуми Алии Ҳамадонӣ пардохта, дар панҷ 
бахши зерфасли мазкур вижагиҳои анвои шеърии ғазал, рубоӣ, қитъа, 
маснавӣ ва байт ба таври муфассал таҳлилу таҳқиқ ва арзёбӣ шудаанд. Аз 
андешаҳои диссертант маълум мегардад, ки то кунун, ба ҷуз аз баъзе кайду 
ишораҳои бархе муҳаққиқон, осори манзуми мавҷуд дар нигоштаҳои Алии 
Ҳамадонӣ ба таври шоиста таҳқиқу баррасӣ нашудааст, то ба дурустӣ муайян 
карда шавад, ки ашъори истифодакардаи ин мутафаккир ба қалами худи ӯ 
мутааллиқ аст ё аз эҷодиёти дигарон иқтибос шудааст.

Фасли шашуми боби сеюми диссертатсия “Асарҳои хурди дигар” 
унвонгузорӣ шуда, дар он муҳаққиқ ба асарҳое аз қабили “Муродоти девони 
Ҳофиз”, “Фасл-ул-хитоб би вусул-ил аҳбоб”, “Даво-ул-қулуб”, рисолаи 
“Маърифат-ун-нафс”, рисолаи “Машориб-ул-азвоқ”, “Миръот-ут-тоибин” 
дахл кардааст, ки дар шакли рисолаҳои хурд навишта шудаанд. Муаллифи 
диссертатсия сохтори шаклӣ, мазмуну муҳтаво ва мухтассоти ҳар як аз ин 
рисолаҳоро ба таври муфассал баррасӣ карда, ба хулосае мерасад, ки ҳар як 
аз ин рисолаҳо дорои мавзуи ҷудогонаест, ки асосан, хусусияти таълимӣ 
доранд ва ҳангоми таълими масъалаҳои тасаввуфиву ирфонӣ ва маърифатӣ 
корбурд мешудаанд.

Боби чоруми диссертатсия “Мавзуоти меҳварӣ ва мухтассоти ҳунарии 
осори адабии Мир Саййид Алии Ҳамадонӣ” тасмия шуда, маҷмуан аз ду фасл 
ва ҳар фасл боз аз чаҳор зерфасл фароҳам омадааст. Фасли якуми боби 
мавриди таҳқиқ “Мавзуоти меҳварии осори адабии Алии Ҳамадонӣ” 
унвонгузорӣ шуда, дар чаҳор зерфасли он масоили ба панду ахлок 
алоқаманд, аз ҷумла: “Панду ахлоқ: ахлоқи ҳамида ва замима”, “Масъалаҳои 
гендерӣ: зан ва хонавода”, “Сабру таҳаммул ва зуҳду каноат”, “Зебоишиносӣ 
ва ҳусни ахлоқ” мавриди таҳқиқу баррасӣ қарор гирифтааст. Мувофиқи 
андешаи муҳаққиқ, мавзуи панду ахлоқ дар ҳама осори Алии Ҳамадонӣ 
қобили ташхис буда, арҷгузории ахлоқи ҳамида ва мазаммати хислаҳои 
разила, дар миёни мавзуоти меҳварии матраҳ дар осори бадеии Алии 
Ҳамадонӣ аз ҷойгоҳи вижае бархӯрдор аст. Бо он ки мутафаккир дар кулли 
асарҳои хеш аз баррасии панду андарз сарфи назар накардааст, аммо дар 
рисолаҳои “Захират-ул-мулук”, “Макорим-ул-ахлок”, “Одоб-ул-машоих”, 
“Минҳоҷ-ул-орифин”, “Ҳафт водӣ”, “Мактуботи Амирия”, “Рисолаи 
Қуддусия”, “Маърифати нафс” ин мавзуъ руҷҳон дорад. Барои асоснок 
кардани иддаои худ диссертант рисолаи ҳаҷман хурди мутафаккир, яъне 
“Минҳоҷ-ул-орифин”-ро мисол оварда, иброз медорад, ки “Дар он Алии 
Ҳамадонӣ беш аз 183 панду андарзро пешниҳод намудааст, ки ҳар яке аз 
ҳикмату фалсафаи зиндагӣ сарчашма мегиранд” (Диссертатсия, саҳ. 221).

Тибқи баррасиҳои муаллифи диссертатсия, мавзуи зан ва мавқеи он дар 
муҳити хонаводаву ҷомеа аз дер боз дар меҳвари таваҷҷухи намояндагони 
адабиёти классикии форс-тоҷикро қарор доштааст. Алии Ҳамадонӣ ба мавзуи

зан нигоҳи хос зоҳир карда, ба ҷиҳати арзиши фарҳангии он аҳамият додааст 
ва симои занро дар сархати чаҳорчӯбаи низоми ахлоқӣ арзёбӣ кардааст.

Мавзуи сабру таҳаммул ва зуҳду қаноат дар осори Алии Ҳамадонӣ аз 
масоили дигаре ҳастанд, ки муҳаккиқ дар диссертатсия ба он ба таври 
муфассал таваққуф карда, нуқтаи назари мутафаккирро дар ин хусус таҳлилу 
арзёбӣ кардааст.

Дар зерфасли чаҳоруми фасли аввали боби чорум диссертант ба 
омӯзишу пажӯҳиш ва баррасии масъалаи зебоишиносӣ ва ҳусни ахлоқ, ки ба 
андешаи муҳаққиқ, дар осори бадеии Алии Ҳамадонӣ макоми барҷаста 
дорад, пардохтааст.

Дар фасли дуюми боби чоруми диссертатсия - “Мухтассоти ҳунарии 
осори бадеии Алии Ҳамадонӣ”, ки аз чор зерфасл фароҳам омадааст, 
муҳаққиқ ба масоили ба ин мавзуъ марбут, аз ҷумла ҷанбаҳои ҳунарии осори 
манзуми адиб, мухтассоти сабкии осори мансури адиб, вижагиҳои адабӣ ва 
воситаҳои тасвири бадеӣ, шеваҳои истифода аз оёти қуръонию аҳодиси 
набавӣ таваҷҷуҳ зоҳир карда, ҳар як аз мавзуоти матраҳшударо муфассалан 
таҳқиқу баррасӣ кардааст.

Муаллиф хулосаи таҳқиқоти диссертатсионии худро дар 19 банд 
матраҳ сохтааст, ки ҳамагӣ қобили қабул буда, бардошти мантиқие аз 
муҳтавои кор мебошанд. Тавсияҳои муаллиф ҳам роҷеъ ба истифодаи 
амалии натиҷаҳои таҳқиқоти ӯ, ки дар 13 нукта баррасӣ гардидаанд, 
қонеъкунанда мебошанд. Китобнома ё худ рӯйхати адабиёт аз се қисм - 
сарчашмаҳо, адабиёти илмӣ ва фарҳангу луғатномаҳо иборат буда, ба 
истиснои баъзе ҳолатҳо, бонизом ва бо тартиби илмиву алифбоӣ таркиб 
ёфтааст.

Аз мутолиаи диссертатсия ба хубӣ метавон дарёфт, ки таҳкики 
анҷомдодаи Асозода Ҳотам Раҷаб, ҳарчанд дар ҷодаи шинохту 
шиносонидани Мир Саййид Алии Ҳамадонӣ иқдоми нахустин нест, вале дар 
баррасии масоили зиёд, бавижа мухтассоти жанрию мавзуии осори ин 
мутафаккир, тозакориҳои қобили мулоҳизае дорад. Баҳсҳои басо ҷолибу 
арзишманди илмӣ бо дигар муҳаққиқони ватаниву хориҷӣ, ки аз ҷониби 
муаллиф сурат гирифтааст, ба арзиши илмии диссертатсия афзудааст.

Дар баробари дастовардҳои илмӣ дар диссертатсия бархе камбудиву 
норасоиҳое низ ба мушоҳида мерасанд, ки ба эътибор гирифтани онҳо, ба 
андешаи мо, барои боз ҳам афзудани арзиши илмии таҳқиқоти мавриди 
назар мусоидат менамояд. Аз ҷумла:

1. Ба андешаи мо, агар номи мавзуи диссертатсия “Мир Саййид 
Алии Ҳамадонӣ ва хусусиятҳои жанрию мавзуии осори (адабии!) ӯ”, номи 
боби сеюм “Хусусиятҳои жанрии осори (бадеии!) Мир Саййид Алии 
Ҳамадонӣ”, номи фасли панҷуми боби сеюм “Мақоми шеър дар коргоҳи 
эҷодии Мир Саййид Алии Ҳамадонӣ” ба ҷои '‘Чеҳраи шоирии Мир Саййид 
Алии Ҳамадонӣ”, номи боби чорум “Мавзуоти меҳварӣ ва мухтассоти 
ҳунарии осори (адабии!) Мир Саййид Алии Ҳамадонӣ”, номи фасли якуми 
боби чорум “Мавзуоти меҳварии осори (адабии!) Алии Ҳамадонӣ” ва номи

фасли дуюми боби чорум “Мухтассоти ҳунарии осори (бадеии!) Ллии 
Ҳамадонӣ” гузошта мешуд, беҳтар буд, зеро вақте ки осори ин мутафаккир 
аз лиҳози ба кадом ҷинси адабӣ мансуб буданашон баррасӣ нашудааст, 
изофа шудани калимаҳои “адабию” “бадеӣ” мазмуну муҳтавои осори ин 
мутафаккирро моҳиятан як андоза маҳдуд месозад.

2. Ишороти адабиёти дар доҳили диссертатсия истифодашуда бо 
ишороти дар китобнома анҷомгирифта баъзан мутафовит буда, ҳар 
хонандаро ба мушкил мувоҷеҳ месозад. Барои намуна яке аз чунин 
ишоратҳои муаллиф ба сифати мисол пешниҳод мегардад. Масалан, дар 
дохили матни диссертатсия (саҳ. 6) бо ишорате ба исми [Зафар 1995] 
вомехӯрем, аммо дар рӯйхати адабиёт (саҳ. 311) ҳамин адабиёт дар бахши 
сарчашмаҳо, таҳти рақами 9 ба номи Бадахшӣ, Нуриддин Ҷаъфар. Хулосат- 
ул-маноқиб [Матн] / Нуриддин Ҷаъфар Бадахши. Бо тасҳеҳи доктор 
Саййида Ашраф Зафар. - Исломобод: Маркази таҳқиқоти форсии Эрон ва 
Покистон, 1374 / 1995. - 303 с. сабт шудааст. Агар муҳаққиқ ин адабиётро 
дар матн ба тариқи зайл: [Бадахшӣ 1374] ишорат мекарду дар рӯйхати 
адабиёт Бадахшӣ 1374 - Нуруддин Ҷаъфар. Хулосат-ул-маноқиб [Матн] / 
Нуруддин Ҷаъфари Бадахшӣ. Бо тасҳеҳи доктор Саййида Ашраф Зафар. - 
Исломобод: Маркази таҳқиқоти форсии Эрон ва Покистон, 1374 / 1995. - 
303 с. менавишт, он гоҳ ҳам дарёфти китоб анику осон мегардид ва ҳам 
низому тартиби илмии китобнома тибқи талабот мешуд.

3. Дар диссертатсия ному насаби баъзе ашхос ғалат ва ё дугуна 
навишта шудааст, аз ҷумла дар мундариҷа, дар боби сеюм фасли панҷум, 
зерфасли дуюм ба ҷойи Фаридуддини Аттор - Фаридуддун ва дар саҳ. 125 
диссертатсия Фаридиддуни Аттор омадааст. Чунин ғалатҳо дар номи бархе 
муҳаққиқони дигар низ ба чашм мерасад, масалан, агар дар саҳифаи 36 
номи муаррихи ховаршинос ду бор Пигулевская дарҷ шуда бошад, дар 
рӯйхати адабиёт Пигуловская Н.В. сабт шудааст.

4. Дар диссертатсия аз ашъори Алии Ҳамадонӣ ва шоирони дигар 
шеърҳои зиёде дарҷ шудааст. Мутаассифона, ҳангоми иктибос шудани 
шеърҳо дар бархе аз онҳо ғалатҳои гуногун роҳ ёфтаанд, ки мавҷудияти 
онҳо боиси хадшадор шудани ҳусни кор мегардад. Аз ҷумла, дар саҳ. 58 
байте аз ғазали машҳури Саъдӣ чунин иктибос шудааст:

Расад одамӣ ба ҷое, ки ба ҷуз Худо набинад, 
Бингар, то чӣ ҳад аст мақоми одамият?!

Дар мисрои дуюм вазну қофия хароб буда, дурусташ чунин аст: 
Бинигар, ки то чӣ ҳад аст макони одамият!

Дар ҳамин саҳифа, яъне саҳ. 58 мисрои якуми байти сеюм калимаи 
“пероман” талаб мекунад на “перомун”. Яъне: “Некномӣ боядат перомани 
ин дар магард”. Дар байти иқтибосшудаи саҳ. 113 сарчашма, яъне маъхаз 
ва саҳифаи он ишорат нашудааст. Дар саҳ. 142 рубоӣ, ки як жанри 
мустақил аст, “порчаи шеърӣ” каламдод шуда, дар зери он сарчашма 
нишон дода нашудааст. Дар саҳ. 147, дар мисрои “Собиҳаи назли ӯ 
мазҳари Нуҳу Халил” ба ҷои калимаи “назл” “нузул” омадаст, ки боиси

хароб шудани вазни мисроъ гардидааст. Дар ҳамин сахифа зери ду 
намунаи шеърӣ сарчашма нишон дода нашудааст. Дар саҳифаи 158, аз 
“Мусибатнома”-и Аттор намунае дар шакли зайл оварда шудааст:

Шир з-ангушти Халил ӯ оварад, 
Исӣ аз Ҷабраил (?) ӯ оварад.

Ба назари мо, шакли дурусти байт, махсусан мисрои дуюм бояд чунин 
бошад:

Шир аз ангушти Халил ӯ оварад, 
Исие аз Ҷабраил ӯ оварад.

Дар ҳамин саҳифа, яъне дар саҳ. 158 порае аз маснавии “Мантиқ-ут- 
тайр”-и Аттор дар шакли зер иқтибос шудааст:

Инчунин бояд талабгор толибе, 
Ту на толибӣ, ба маънӣ голибӣ. 
Гар намеёбӣ туӯро рӯзу шаб, 
Нест ӯ гум, ҳаст доим дар талаб.

Роҷеъ ба ин ду байт мо бар он назарем, ки дар мисроъҳои якуму дуюм 
вазн ва дар мисрои чорум маънӣ хароб шудааст ва шакли дурусташ бояд 
чунин бошад:

Инчунин бояд талаб, гар толибӣ, 
Ту наӣ толиб, ба маънӣ голибӣ. 
Гар намеёбӣ ту ӯро рӯзу шаб, 
Нест ӯ гум, ҳаст нуҳсон дар талаб.

Дар саҳифаи 167 байте аз Ҳамадонӣ ба сурати зерин иқтибос шудааст: 
Гар сари савдои ӯ дорӣ, саре, 
Ҳар замон бори остон мебояд.

Ба назар чунин мерасад, ки шакли саҳеҳи байт ба тариқи зайл аст:
Гар сари савдои ӯ дорӣ, саре
Ҳар замон бар остон мебоядат.

Дар ҳамин саҳ. (167) байти дигаре иқтибос шудааст, ки вазнаш хароб 
аст. Масалан:

Эй ҳар ду кавн равшан аз офтоби рӯят,
Эй на сипеҳр чун мурғ дар доми зулфу холат.

Мисрои дуюм бояд чунин сурат дошта бошад:
В-эй ин сипеҳр чун мурғ дар доми зулфу холат.

Мисрои дуюми байти сеюми ғазале дар саҳ. 172 аз назари вазн нуқсон 
дорад - “Ҳиммати ошиқ болотари боло гирад”. Чунин нуқсон дар саҳ. 189 
дар мисрои “Гар ту бе роҳбар фуруд ойӣ ба роҳ ” - бояд “раҳбар” бошад. 
Дар ҳамин саҳ., яъне 189 дар байте иқтибос аз “Сайр-ут-толибин”, ки 
омадааст:

Гар туро дардест, пир ояд падид, 
Қуфли дардатро калид ояд падид.

Бо дарназардошти риояти кофия мисрои дуюм бояд чунин бошад: 
“Қуфли дардатро падид ояд калид”. Авзони мисрои баъди ин байт, мисрои 
якуми шеъри мавҷуд дар охири саҳ. 232, аввали саҳ. 260 низ хароб аст.

Пениҳоди А. Хуросонӣ дар бораи як мисрои рубоӣ дар сах. 175 
диссертатсия чандон саҳеҳ ба назар намерасад, ҳамон шакли мавҷуд дар 
китоб, яъне “В-аз Кавсар агар сиришта бошад гили ту” дуруст аст. Ҳамон 
мисрое, ки Саййида Зафар ёдовар шудааст: “Пурсид азизе, ки Алоӣ, зи 
куҷоӣ?” (саҳ. 185) калимаи “Алоӣ” вазнро коста намекунад. Дар саҳ. 186. 
Калимаи “маънӣ” дар байти иктибосшуда бояд “маъно” навиштаву хонда 
шавад.

5. Дар диссертатсия баъзе нуқсонҳову камбудҳо дар иртибот бо 
сохтор, баррасиҳо, чигунагии ҷойгузинии бобҳову фаслҳо, имло ва амсоли 
инҳо мушоҳида мешаванд, ки зикри кунунӣ ва таҳриру ислоҳи ояндаи онҳо 
боиси афзудани ҳусну камоли минбаъдаи кор мегарданд. Аз ҷумла:

- таносуби бобҳои диссертатсия риоят нашудаанд, масалан агар боби 
якум 47 саҳифа бошад, боби дуюм шомили 14 саҳифа, боби сеюм 1 18 саҳифа 
ва боби чорум дорои 84 саҳифа аст;

- ҳарчанд дар номи бобҳои диссертатсия рақамҳо римӣ ишорат 
шудаанд, вале дар мундариҷа ва дохили кор, баръакс, ишоратҳо бо аркоми 
арабӣ сурат гирифтааст;

- дар кор баъзе фаслҳо, бахусус I. 2; I. 3; II. 3; III. 2; III. 4; III. 6; IV. 2, аз 
идомаи фаслҳои қабӣ не, балки аз саҳифаи нав шуруъ мешаванд;

- дар саҳ. 23, сарх 4; саҳ. 24, сарх. 1; саҳ. 30 сарх. 2 муаллиф корҳои 
анҷомдодаи хешро аз номи шахси дуюм муаррифӣ кардааст;

- муҳаққиқ баъзан иқтибосҳоро на аз нусхаи асл, балки аз накли 
муаллифони дигар меорад. Масалан, дар саҳ. 33 суханҳои Хондамирро аз 
“Ҳабиб-ус-сияр” аз забони Забеҳуллоҳи Сафо ва ё дар саҳ. 168 суханони 
Озари Тӯсиро дар бораи таърифи ғазал аз таҳқиқоти Б. Мақсудов иқтибос 
кардааст;

- дар саҳ. 42 ва 43 номи китоби Ҳофизи Карбалоӣ “ Равзат-ул-ҷинон ва 
ҷаннат-ул-ҷинон” - “Равзат-уҷ-ҷинон ва ҷанат-ул-ҷинон” ва дар саҳ. 107 
“Маҷмуат-ур-расоил”-и Алии Ҳамадонӣ - “Маҷмуъат-ул-расоил” омадааст, 
ки саҳеҳ нест;

-баррасии баъзе масъалаҳо дар диссертатсия бо автореферат тафовут 
дорад. Масалан, дар саҳ. 94 диссертатсия гуфта шудааст, ки 37 асари Алии 
Ҳамадонӣ ба хатти кириллӣ баргардон шудааст, аммо ин омор дар саҳ. 24 
автореферат 38 адад нишон дода шудааст. Ҳамзамон, дар автореферат (саҳ. 
31) ба ҷойи фасли панҷуми боби сеюм такроран фасли чоруми боби сеюм 
омадааст.

6. Илова бар он ки дар диссертатсия баъзе ғалатҳои ҷузъии 
техникӣ, имлоӣ, китобатӣ мавҷуданд, аммо кор аз ғалатҳои услубӣ низ 
комилан орӣ нест. Аз ҷумла, дар саҳ. 7, сарх. 3; саҳ. 8, сарх. 3; саҳ. 9, охири 
сарх. 1; саҳ. 37, ҷум. 3; саҳ. 58 сарх. охир; саҳ. 61 охири сарх. 2; саҳ.73, сарх. 
1; саҳ. 106 сарх. 2; саҳ. 113 сарх. 2; саҳ. 221, сарх. 1.

Ба таври умум бояд қайд кард, ки камбудиҳои мазкур дар киёс бо 
муваффақиятҳои кор ночизу дувумдараҷаанд ва ба ҳеҷ ваҷҳ арзиши илмии 
корро ба бор намеоваранд. Ислоҳи онҳо дар мароҳили баъдии фаъолияти

илмии муаллиф, масалан, ҳангоми дар шакли монографияи илмӣ омода 
кардани рисола, имкон дорад.

Мутолиаи диссертатсия баёнгари он аст, ки мақсад ва вазифаҳои дар 
муқаддимаи кор гузошташуда асосан иҷро гардида, мазмуну муҳтаво ва 
ҳаҷми он ба талаботи таълифи диссертатсияҳои докторӣ комилан ҷавобгӯст.

Фишурдаи рисола ва маколоти нашрнамудаи муаллиф, ки аксарашон 
дар маҷаллаҳои такризшавандаи КОА-и назди Президенти Ҷумҳурии 
Тоҷикистон ба табъ расидаанд, муҳтавои асосии диссертатсияро фаро 
мегиранд. Мавзуи интихобнамудаи Асозода Ҳотамшо ба доираи мавзуъ ва 
масъалаҳои таҳқиқии шиносномаи ихтисоси илмии 10.01.01. - Адабиёти 
тоҷик; равобити адабӣ комилан мувофиқат мекунад. Коркарди амалии 
натиҷаҳои таҳқиқ ва нашри таълифоти илмӣ дар мавзуи диссертатсия ба 
меъёр ва талаботи Комиссияи олии аттестатсионии назди Президенти 
Ҷумҳурии Тоҷикистон ҷавоб дода метавонад.

Ҳамин тариқ, диссертатсия илмии Асозода Ҳотам Раҷаб дар мавзуи 
«Мир Саййид Алии Ҳамадонӣ ва хусусиятҳои жанрию мавзуии осори 
бадеии ӯ» барои дарёфти дараҷаи илмии доктори илми филология аз рӯи 
ихтисоси 10.01.01. - Адабиёти тоҷик; равобити адабӣ бо муҳиммият, 
навгониҳои илмӣ ва арзиши назариву амалиаш ба талаботи КОА-и назди 
Президенти Ҷумҳурии Тоҷикистон, махсусан бо бандҳои 31-35-и Тартиби 
додани дараҷаҳои илмӣ, ки бо қарори Ҳукумати Ҷумҳурии Тоҷикистон аз 30 
июни соли 2021, таҳти №267 тасдиқ гардидааст, ҷавобгӯ буда, муаллифи он 
сазовори дарёфти дараҷаи илмии доктори илми филология аз рӯи ихтисоси 
10.01.01. - Адабиёти тоҷик; равобити адабӣ мебошад.

Доктори илмҳои филологӣ,
профессори кафедраи адабиёти тоҷики 
ДДБ ба номи Носири Хусрав:
“14” сентябри соли 2023

Тағаймуродов Р.Ҳ.

Суроға: ш. Бохтар, кӯчаи Дӯстии халқҳо - 56/22.
Телефон: (+992) 904 10 55 22 :

Имзои Р.Ҳ. Тағаймуродовро тасдиқ менамбям. ШУЬБАИ
Сардори шуъбаи кадрҳо ва корҳои махсуси
ДДБ ба номи Носири Хусрав: Шукурзод Ҷ.А.
“14” сентябри соли 2023

С) * ТХ---х'
Суроға: 735140, ш. Бохтар, кӯчаи Айнӣ 67,
Донишгоҳи давлатии Бохтар ба номи Иосири Хусрав
Тел: (832 22) 2-45-20; 2-22-53
Е-шаП: Ь$и78@тай.ги

